
ОРТАЛЫҚ ҚАЗАҚСТАНДАҒЫ НЕКЕ ТҰРАҚСЫЗДЫҒЫ 

ДИНАМИКАСЫ: ДЕМОГРАФИЯЛЫҚ ТАЛДАУ 
 

Аңдатпа 
Бұл мақалада ХХ–ХХІ ғасырлар тоғысындағы Орталық Қазақстан өңіріндегі жанжалды 

отбасылар динамикасы мен некенің бұзылу үдерістеріне кешенді этнодемографиялық талдау 
жүргізіледі. Зерттеудің өзектілігі Қарағанды облысында неке-отбасылық қатынастар тұрақсыз-
дығының әлі де жоғары деңгейде сақталуымен негізделеді. Сонымен қатар Ұлытау облысының 
халқы республика бойынша ажырасу көрсеткіші ең төмен өңірлердің бірі ретінде сипатталады. 

Жұмыстың эмпирикалық базасын Ұлттық халық санағының материалдары, Қарағанды 
және Ұлытау облыстары бойынша ағымдағы мемлекеттік статистика деректері, сондай-ақ 
отандық және шетелдік ғалымдардың еңбектері құрайды. Жұмыста өңірдің этномәдени 
ерекшеліктерін ескере отырып, салыстырмалы, статистикалық және құрылымдық-
демографиялық талдау әдістері қолданылды. 

Зерттеу нәтижесінде қарастырылып отырған кезеңде ажырасу деңгейінің тұрақты өсу 
үрдісі айқындалды, тіркелген некелер саны мен бұзылған некелер арақатынасы анықталды, 
сондай-ақ қалалық және ауылдық тұрғындар арасындағы ажырасу көрсеткіштерінің 
айырмашылықтары белгіленді. Ерлі-зайыптылардың жыныстық-жастық сипаттамалары, 
некенің ұзақтығы талданып, отбасы өмірлік цикліндегі ең осал кезеңдер айқындалды. 
Урбандау деңгейінің жоғары болуы, өңірдің полиэтностық құрамы, отбасылық құндылық-
тардың трансформациясы, сондай-ақ халықтың дәстүрлі және конфессиялық ұстанымдарын-
дағы айырмашылықтар неке тұрақтылығы мен отбасылық жанжалдар деңгейіне елеулі ықпал 
ететіні ғылыми тұрғыда негізделді. 

Алынған нәтижелер өңірлік неке-отбасылық үдерістердің ерекшеліктерін нақтылауға 
мүмкіндік береді және демографиялық әрі отбасылық саясатты әзірлеу мен жетілдіру 
үдерісінде қолдануға ұсынылады. 

Түйін сөздер: Орталық Қазақстан, Қарағанды облысы, Ұлытау облысы, неке-отбасылық 
қатынастар, ажырасу деңгейі, жанжалды отбасылар, урбандалу. 

ДИНАМИКА КОНФЛИКТНЫХ БРАКОВ В ЦЕНТРАЛЬНОМ КАЗАХСТАНЕ: 
ДЕМОГРАФИЧЕСКИЙ АНАЛИЗ 

 
Аннотация 

В данный статье осуществлен комплексный этнодемографический анализ динамики 
конфликтных семей и распада браков в Центральном Казахстане на рубеже ХХ–ХХІ вв. 
Важность исследования обусловлена сохраняющейся высокой нестабильностью брачно-
семейных отношений в Карагандинской областью. При этом население Улытауской области 
демонстрирует один из наиболее низких показателей разводов в республике. 

Эмпирическую базу статьи составили материалы Национальной переписи населения, 
данные текущей государственной статистики по Карагандинской и Улытауской областям, а 
также труды отечественных и зарубежных авторов. В работе применены методы 
сравнительного, статистического и структурно-демографического анализа с учетом 
этнокультурной специфики региона. 

Выявлена устойчивая тенденция роста разводимости в исследуемый период, определено 
соотношение между числом заключенных браков и расторгнутых супружеских союзов, 
установлены различия в показателях разводов в разрезе городского и сельского населения. 
Проанализированы половозрастные характеристики супругов, продолжительность брака и 
определены наиболее уязвимые периоды в жизненном цикле семьи. Доказано, что на уровень 
конфликтности и нестабильности браков существенно влияют высокая степень урбанизации, 
полиэтничность региона, трансформация семейных ценностей, а также различия в 
традиционных и конфессиональных представлениях населения. 

Полученные результаты позволяют уточнить региональные особенности брачно-семейных 
процессов и могут быть использованы при разработке демографической и семейной политики. 

Ключевые слова: Центральный Казахстан, Карагандинская область, Улытауская область, 
брачно-семейные отношения, разводимость, конфликтные семьи, урбанизация. 

DINAMICS OF CONFLICTUAL MARRIAGES IN CENTRAL KAZAKHSTAN: 
A DEMOGRAPHIC ANALYSIS 

 
Abstract 

This article presents a comprehensive ethno-demographic analysis of the dynamics of conflictual 
families and marital dissolution in Central Kazakhstan at the turn of the 20th century and the first 
twenty years of the 21st centuries. The relevance of the study is determined by the persistently high 
instability of marital and family relations in the Karaganda Region. At the same time, the population 
of the Ulytau Region demonstrates one of the lowest divorce rates in the Republic of Kazakhstan. 

The empirical basis of the research includes data from the National Population Census, current 
official statistics for the Karaganda and Ulytau Regions, as well as scholarly works by domestic and 
international authors. The study employs comparative, statistical, and structural-demographic methods 
of analysis, taking into account the ethnocultural specificity of the region. 

The findings reveal a stable upward trend in divorce rates during the period under review, 
identify the ratio between registered marriages and dissolved unions, and establish differences in 
divorce indicators between urban and rural populations. The sex and age characteristics of spouses, 
the duration of marriage, and the most vulnerable stages in the family life cycle are analyzed. It is 
substantiated that a high level of urbanization, the region’s multiethnic composition, the 
transformation of family values, and differences in traditional and confessional worldviews 
significantly influence the level of marital conflict and instability. 

The results obtained contribute to a more precise understanding of the regional characteristics of 
marital and family processes and may be applied in the development and improvement of 
demographic and family policy. 

Keywords: Central Kazakhstan, Karaganda Region, Ulytau Region, marital and family relations, 
divorce rate, conflictual families, urbanization. 

 
 
Кіріспе. Отбасы – қоғамның ажырамас бөлшегі. Адам баласының бірлесіп өмір сүретін 

жылы ұясы, баға жетпес құндылықтардың бірі. Біздің қоғамда «Отбасы – шағын мемлекет» 
ретінде іргесі берік, босағасы биік болуы шарт. Сонымен қатар, отбасы рухани және мәдени 
дәстүрдің сақтаушысы, ұрпақтар сабақтастығының жалғастырушысы болып табылатын 
ұлттық құндылық. Отбасының беріктігі ұлт пен мемлекеттің мызғымас мықтылығын 
көрсетеді. Отбасы парасатты, білімді, тәрбиелі ұрпақтың алғашқы мектебі. Отбасының әрбір 
тұрғыны адами құндылықтарды биік қойып, татулық пен келісімде өмір сүруі маңызды. 
Алайда қазіргі таңда шаңырақтың шайқалуы, ажырасу мәселесі қоғамның айықпас дертіне 
айналып отыр. Қазақ қоғамында «Үйлену оңай – үй болу қиын» деген қанатты сөздің дөп 
басып айтылғандығына күн сайын көз жеткізіп келеміз. Елімізде әрбір үшінші неке 
ажырасумен аяқталады.  

ХХ ғасырдың бас кезінде еліміз ажырасу көрсеткіші төмен елдердің қатарында болған. Бұл 
кезеңде отбасы қарым-қатынастары «ұят, ар-ождан, абырой» деген ұғымдардан аспаған. Ерлі-
зайыптылар арасындағы дау-жанжалдар дала заңдарымен реттеліп, әркез үлкендердің ақылымен 
оң шешімін тауып отырған.  Некені бұзу үлкен қылмыс жасағанмен тең болған.  Әсіресе қазақ 
қоғамында ажырасу сол адамның сүйегіне «қара таңба» салынғанмен бірдей еді. Некесі 
бұзылған ерлі-зайыптылардың қоғамда беделі төмен, айналасындағылардың теріс көзқарасына 
ілінген, айыпты адамдай болған. Қазіргі тілмен айтқанда «әлеуметтік стигмаға» ұшыраған.  

Елімізде отбасы қатынастары заңдық тұрғыда 2011 жылғы 26 желтоқсанда қабылданған 
«Неке (ерлі-зайыптылық) және отбасы туралы» кодексі негізінде реттеледі. Отбасын құру, 
отбасы мүшелерінің жауапкершілігі мен міндеттері,  ата-аналардың бала алдындағы 
міндеттері, некені бұзу т.б отбасы және некеге қатысты мәселелер құқықтық тұрғыда 
қадағаланады. Елімізде ерлі-зайыптылардың жолының екіге айырылуы осы заңның 4 тарауы 
16 және 17 баптары негізінде жүзеге асырылады [1]. Осы заң аясында сот ерлі-зайыптылар 
ажырасуға арыз берген күннен бастап бір ай өткен соң жүзеге асырылады. Ерлі-
зайыптылардың біреуі келіспеген жағдайда, сот оларға 6 ай ішінде татуласу мерзімін береді. 
Бұл некені сақтап қалу үшін жасалған шара болып саналады. Жұбайлардың отбасын сақтап 
қалу, олардың кәмелетке толмаған балаларын тірі жетім етпеу үшін соттың құзырындағы бар 
мүмкіншілік осы ғана. Еш нәтиже болмаса, сот шешімімен неке бұзылады. Шаңырақтың 
шайқалуы – тек сол отбасы үшін моральдық зардап қана емес, ел демографиясына төнген қауіп 
ретінде қабылдануы қажет. Демографиялық көзқарас бойынша некенің басты мақсаты – 
тұрақтылық, яғни адамзаттың сақталуын қамтамасыз ету [2, 127-б. ]. 

Жалпы осы уақытқа дейін әлеуметтік-демографиялық зерттеулер көрсеткендей, ерлі-
зайыптылардың жолының екіге айырылуына отбасындағы материалдық жағдайдың төмендігі, 
ер адамның ішімдікке құмарлығы, тұрмыстық зорлық-зомбылық, тұрғылықты үйдің болмауы, 
жастардың мінездерінің сәйкес келмеуі, жұбайлардың адал болмауы, балалы бола алмау, келін 
мен ене арасындағы түсініспеушілік, туыстардың жас отбасылардың жеке шекарасына өтуі 
секілді мәселелер ажырасуға себеп болып отырды. Ерлі-зайыптылар отбасылық өмірдің 
алғашқы айларынан соң эмоциялық үйлеспеушілік, өмірге деген көзқарастарының, 
қызығушылықтарының әр түрлі екендігін бағамдай бастайды. Олар бала тәрбиесі, үй шаруасы 
мәселелерінде ортақ келісімге келе алмай соңы некенің бұзылуымен аяқталып жатыр. Қазіргі 
таңда ажырасудың себептері мен уәждерінің тізімі жастардың бойындағы эгоизм, жеке басының 
құқығын «қасиетті неке» ұғымынан жоғары қоюы, әйелдердің тәуелсіздікке ұмтылысы, қала 
өмірінің күйбеңі, әлеуметтік желілердің әсері секілді мәселелермен толығып отыр.  

Қазақ қоғамында жат құбылыс болып саналатын осы ажырасу үрдісі еліміздің кейбір 
өңірлер үшін қалыпты жағдай болып барады. Елімізде ажырасу көрсеткіші жоғары өңірлердің 
бірі – Орталық Қазақстан.  Бұл өңір индустриялық аймақ болғаннан кейін, халықтың құрамы 
мен оның демографиялық сипаттамалары әртүрлі этностар мен мәдениеттердің өзара ықпалына 
ие. ХІХ ғасырдан бастап Ресей империясының отарлау саясаты мен индустриализация әсерінен 
халықтың этникалық құрамы өзгерді. Сондықтан да бұл аймақтың мәдениеті мен салт-
дәстүрлері әртүрлі этностардың ықпалына түсті. Аймақ тұрғындары арасындағы тіл 
айырмашылығы, салт-дәстүрлердің қарама-қайшылығы, отбасылық өмірге деген көзқарас-
тардың сәйкес келмеуі, діни ұстанымдарының біркелкі болмауы отбасының іргесінің бұзылуына 
бірден-бір әсер етуші фактор болып отыр. Қазақстандық отбасылардың әлеуметтік мәселелерін 
зерделеуге бағытталған ұлттық баяндамада: «Дәстүрлі отбасы мен дін инстиутының ықпалы 
күшті қоғамда ажырасу деңгейі төмен болады. Дін институтының үстемдігі аз және дәстүрлі 
отбасылық көзқарастары онша күшті емес дәстүрлі қоғамда ажырасу деңгейі жоғарылайды» 
деген идея айтылады [3, 27-б.]. Бұл идеяның дұрыс екендігіне Қарағанды облысы мысалында көз 
жеткізіп отырмыз.  Бұл өңірде дәстүрлі көзқарас пен діннің ықпалы әлсіз. Халқының көпшілігі 
өз мұсылман санағанмен, діни нормаларды күнделікті өмірде толық ұстанбайды. Әсіресе 

еуропалық этнос өкілдерінің арасындағы дәстүр қайшылығы, діни ұстанымдардың әртүрлілігі, 
болсада неке тұрақсыздығының артуына себепші болып отыр.  

Материалдар мен әдістер. Зерттеу материалдарының негізін Қазақстан Республикасы-
ның Стратегиялық жоспарлау және реформалар агенттігінің Ұлттық статистика бюросының 
деректері, қазақстандық отбасылардың мәселелерін зерделеуге арналған ұлттық баяндамалар,  
1999, 2009, 2021 жылдардағы ұлттық санақ қорытындылары, өңіраралық статистикалық 
жинақтар құрайды. Бұл деректер аймақ бойынша ажырасу жағдайларын талдауға мүмкіндік 
берді. Ажырасу мәселесі құқықтық тұрғыда реттелетін болғандықтан Қазақстан Республика-
сының «Неке (ерлі-зайыптылық) және отбасы туралы» заңы мен құқықтық нормалар зерттеуге 
қажетті маңызды материалдардың бірі болып табылады. Сонымен қатар, отбасы және ажырасу 
мәселесіне қатысты отандық зерттеушілердің этносоциологиялық монографиялары мен 
ғылыми басылымдарда жарияланған демографиялық және әлеуметтік бағыттағы мақалалар 
зерттеу жұмысын жазуға кеңінен пайдаланылды.  

Қазақстанда ажырасу мәселесі көбіне әлеуметтік-демографиялық тұрғыдағы зерттеулерде 
көрініс табады. Ал қазіргі таңда неке тұрақтылығы мәселесіне қатысты этнографиялық 
зерттеулердің құндылығы артып отыр. Соның ішінде қазақ этнографиясы мен этнодемо-
графиясы саласындағы отандық этнограф-тарихшы А.Б. Қалыш  қазақ қоғамындағы отбасы 
құрылымы мен ажырсау себептерін жан-жақты зерттеген [4]. Ғалым еліміздің әртүрлі 
аймақтарындағы отбасылық қатынастарды этнологиялық тұрғыда талдап, ажырасудың 
әлеуметтік салдарын көрсетеді. Зерттеуші Қ.Б. Баудиярова мен А.И. Исаева өз еңбектерінде 
Қазақстандағы неке және отбасы мәселесі, отбасы тұрақсыздығы, отбасындағы қарама-
қайшылық, ажырасқан отбасылардағы балалардың жағдайын қарастырады [2]. З.Ж. Жаназарова 
өз еңбегінде қазақ қоғамындағы отбасы институтын әлеуметтік тұрғыда зерттейді. Оның 
монографиясы отбасы мүшелерінің қарым-қатынасы, отбасы құндылықтарының өзгеруі және 
отбасы институтының қазіргі кезеңдегі өзекті мәселелерін қамтиды [5]. Қазіргі қазақ 
қоғамындағы ажырасу мәселесін педагогикалық-психологиялық тұрғыда зерттеу нәтижесінде 
В.В. Захлебаева, Р.А. Высоцкий, Ю.Ю. Суровицкая секілді зерттеушілер ажырасу мәселесіне 
қатысты статистикалық материалдарға анализ жасайды [6]. Г.А. Жумагулова мен Е.В. Мороз 
ажырасу салдарының мектеп жасына дейінгі балалардың өміріне әсер ету мәселерін талқылайды 
[7]. Аталған зерттеушілер әлеуметтік зерттеулер, сатистикалық материалдар мен қоғамдық 
пікірлер арқылы ажырасудың себептері мен салдары талдануда. Неке және отбасы мәселесінде 
отбасылық құндылықтар мен дәстүрдің өзгеруі, жастардың көзқарастарының өзгеруі де назарға 
алынып отыр.  

Мақаланы жазу барысында, зерттеу тақырыбының мазмұнын ашу мақсатында әр түрлі 
заманауи зерттеу әдістері негізге алынды. Зерттеу нәтижелері сандық деректерге негізделген-
діктен математикалық және статистикалық талдау әдісі қолданылды. Бұл әдіс арқылы өңірдің 
ажырасу деңгейі мен оған әсер еткен әр түрлі әлеуметтік факторлар анықталды. Әр жылдар 
бойынша ажырасу динамикасын шығаруда кестелік және графикалық-аналитикалық әдістер 
басшылыққа алынды.  

Нәтижелер мен талқылау 
Еліміз тәуелсіздік алғаннан кейін орын алған күрделі әлеуметтік-экономикалық үрдістер 

халықтың демографиялық жағдайына елеулі әсерін тигізді. Қазақстан Республикасының 1999 
жылғы ұлттық санақ мәліметтеріндегі деректерге жүгінер болсақ Қарағанды облысының 
халқы 1989 жылы – 1 745,4 мың адамды құраса, 1999 жылы – 1 410,2 мың адамды құраған             
[8, 6-б. ]. Осы екі санақ аралығында халық саны 335,2 мың адамға азайған. Бұл өз кезегінде 
өңірде көші-қон үдерістері (еуропалық және орыстілды этностардың тарихи Отанына көшіп 
кетуі), некелесудің төмен және ажырасудың жоғары деңгейімен байланысты болған. Ал 2009 
жылы халық саны – 1 341,7 мың, 2021 жылы – 1 348,4 мың тұрғынды құраған [9, 5-б.]. Яғни,  
32 жыл ішінде халық саны жалпы 397 мың адамға азайған. Қазіргі таңда статистикалық 

деректертерге сүйенсек – ажырасу көрсеткіші жағынан Қарағанды облысы Алматы қаласы мен 
Алматы облысынан кейін үшінші орында екенін көрсетіп тұр [3, 27-б.]. 

1999 жылғы санақ деректері бойынша Қарағанды облысы бойынша барлығы – 30 5897 
(62,5%) неке, 27 041 (5,5%) ажырасу, 2009 жылғы статистикалық деректер ерлер арасында 
барлығы – 278 974 (56,8%) неке, 26 031 (5,3%) ажырасу, әйелдер арасында – 285 124 (49,8%) 
неке, 53 639 (9,4%) ажырасу тіркелген [10, 128-б.]. 

ҚР Ұлттық статистика бюросының деректері бойынша, 2000 жылы Қарағанды облысы 
бойынша 8 564 (6,2%) неке тіркелсе, оның 3 251 (2,4%) отбасылық жұптың жолы екіге 
айрылған. Ал 2009 жылы АХАТ органдары Қарағанды облысы бойынша 11 979 (8,9%) некені 
тіркеген, 4 467 (3,3%) отбасы ажырасқан. 2021 жылы некеге тұрғандардың саны – 9 891 (8,9%), 
ажырасқандар саны – 4 717 (3,4%) [11]. 

2021 жылғы статистикалық материалдарға сүйене отырып, Қарағанды облысындағы 
ажырасу көрсеткішін жыныстық үлес салмағы бойынша берсек. Қарағанды облысы бойынша 
ресми түрде некеде тіркелген ерлер – 24 1812 адам , әйелдер – 237 211 адам . Оның ішінде 
ажырасқан ерлер – 35 102, әйелдер – 54 190 [11, 7-б.]. 2021 жылғы сандық деректер бойынша 
неке бұзудың ең жоғарғы деңгейін Қарағанды облысының ерлері көрсетіп отыр.  35 102 ресми 
ажырасу санымен бірінші орынға шығып отыр. Екінші орында Шығыс Қазақстан (32 674 
ажырасу). Әйелдер тарапынан Қарағанды Алматы қаласынан кейін екінші орында тұр. 
Қарағанды облысы бойынша әйелдер тарапынан 54 190 неке бұзу, Алматы қаласы бойынша 60 
719 ажырасу тіркелген (12,  7–8-бб. ).  

Бұл жағдайдың бірнеше себептері бар. Бірінші себеп, бұл аймақта дәстүрлі түрде неке 
бұзуға жақын тұратын еуропалық және славян этнос өкілдерінің  басым болуы, аралас некенің 
көптігі, сәйкесінше ажырасуда жоғары [4, 17-б.].   

Екінші себеп, урбандалу процесінің жоғары болуы. Қазіргі таңда Қарағанды облысы 
еліміз бойынша ең жоғарғы урбандалған өңір. Мұндағы қала халқының үлесі 80% құрап отыр 
[13, 106-б.]. Қала тұрғындарының басым болуы отбасылық қатынастардың тұрақсыздығының 
жоғарғы көрсеткішіне әсер етіп отыр. Елімізде ажырасу көрсеткіштерінің өсуіне немесе 
азаюына қалалық тұрғындар ықпал жасайды. Облыс бойынша ажырасу көрсеткіші қалалық 
жерлерде жоғары. Қалада ажырасудың көп болуы халық санымен тікелей байланысты. Қалада 
халық көп болғандықтан тиісінше ажырасу да көп.  

Үшінші себеп, қалалық жерлерде отбасылық құндылықтардың төмен дәрежесі, жастардың 
отбасылық қатынастарға жеңіл қарауы.   

Төртінші себеп, әлеуметтік факторлар. Барлық өңір бойынша ажырасудың жиі кездесетін 
себептері: маскүнемдік, нашқорлық, тұрмыстық-зомбылық және құмар ойындарға тәуелділік 
бұл аймаққа да тән. Ауылдық жерлерде әулеттің абыройы, «ұят» деген ұғымдар отбасының 
беріктігіне әсер етеді. Әлеуметтанушылар қалалық жерлерде шаңырақтың шайқалуына 
әлеуметтік проблемалар әсер ететіндігін алға тартады. Ия қалада ауылға қарағанда табыс 
жоғары, сәйкесінше  отбасының айлық шығыстары да жоғары. Тамақ, киім-кешек, балабақша, 
баспанамен қамтамасыз етілуі ауылға қарағанда күрделі. Яғни, әлеуметтік тұрғыда қалада 
отбасы әрең күнелтеді [14]. 

Бесінші себеп, қаржылық қиындықтар. Тұрақсыз табыс, ипотека, несие ерлі-зайыптылар 
арасындағы қақтығысты күшейтіп отыр. 

Зерттеу барысында некенің ұзақтығына назар аудардық. Жалпы ерлі-зайыптылар үшін 
бірге өмір сүрудің алғашқы онжылдығы ең қиын кезең (барлық ажырасулардың жалпы 
санының 61,5%) болып саналады. Мәселен, 2014 жылы тіркелген 5 560 ажырасудың ең көп 
үлесі 1–4 жыл аралығында және 5–9 жыл аралығында отасқандар арасында байқалады. Сол 
сияқты одан кейінгі жылдардағыда көрсеткіш осы шамалас (1- кестені қараңыз).  

 
 



Абай атындағы ҚазҰПУ-нің ХАБАРШЫСЫ, «Тарих және саяси-әлеуметтік ғылымдар» сериясы, №2(89),2026 
 

322 
 

1-кесте. Қарағанды облысы бойынша 2014-2018 жж. аралығындағы некенің ұзақтығы 
 [15, 81–85-бб. ]. 

   
Жылдар 2014 2015 2016 2017 2018 
Тіркелген ажырасулар 5560 5285 5053 5261 5154 
Оның ішінде неке ұзақтығы бойынша, жыл      
1 жылға дейін  290 266 278 359 277 
1 жыл 433 369 370 401 402 
2 жыл 486 434 470 467 400 
3 жыл 425 456 404 423 388 
4 жыл  387 404 375 388 371 
5-9 жыл 1513 1425 1369 1359 1382 
10-14 жыл 645 684 639 704 786 
15-19 жыл 473 414 367 388 384 
20 жыл және одан жоғары 908 833 781 772 764 
Көрсетілмеген – – – – – 

 
Орталық Қазақстан аймағына кіретін облыстар мен аудандар бойынша ажырасу 

динамикасын шығардық. Қарағанды облысында 1000 адамға шаққандағы ажырасулар саны 
2000 жылғы статистика бойынша ажырасудың ең жоғарғы көрсеткішін Приозер қаласы құраса, 
ең төменгі көрсеткішті Ұлытау мен Шет аудандары құрап отыр. 2009 жылғы деректер 
бойынша Сәтпаев қаласы  ажырасудың ең жоғарғы көрсеткішін, Ұлытау мен Шет аудандары 
ажырасудың ең төменгі деңгейін көрсетіп отыр. Ал пандемиядан кейінгі санақ мәліметтері 
бойынша ажырасудың жоғарғы деңгейіне 4,95 %-бен  Шахтинск қаласы, 2 орынға Абай 
ауданы (3,9 %), 3 орынға Қарағанды қаласы (3,8 %) шықты (1-суретті қараңыз).  

 

 
 

1-сурет. 2000, 2009, 2021 жылдардағы Қарағанды облысындағы 1000 адамға шаққандағы  
ажырасулар динамикасы [11]. 

 
Кестеден байқап отырғанымыздай, 3 251 ажырасудың 3,1%-ы Қарағанды қаласына тиесілі 

болып отыр. Облыс бойынша ажырасу көрсеткіші қалалық жерлерде жоғары. 2000 жылы 
Қарағанды қаласының өзінде 8 564 некенің 1 310 – бұзылған. 

Ажырасу көрсеткіштерін жеке талдап қана қоймай, олардың неке санына қатынасында 
бірге талдаймыз. Республикамыз бойынша өңірлердегі арақатынас талдауында ажырасудың 
жоғарғы көрсеткіші солтүстік және орталық өңірлерде орын алған. Мысалы, Павлодар 
облысында 1,6 некеге бір ажырасу, Солтүстік Қазақстан облысында 1,7 некеге бір ажырасу, 
Қарағанды облысына 1,9 некеге бір ажырасу келеді [3, 27-б.]. 

Елдің бұл өңірлеріндегі қалалар дәстүрлі түрде консервативті емес, дәстүрлі қатынастарға 
жеңіл қарайды, әсіресе еуропалық этностардан құралған Орталық Қазақстан үшін ажырасу 
қалыпты жағдай болып табылады.  

 
2-кесте. 2000–2021 жылдардағы Қарағанды облысы бойынша неке  және ажырасу саны 

[16]. 1000 адам 
 

Жылдар 2000 2005 2010 2015+ 2020 2021 
Неке 6,22 8,43 9,05 8,32 6,81 7,25 
Ажырасу 2,36 2,95 3,51 3,92 3,34 3,51 

 
Кестеден байқап отырғанымыздай Қарағанды облысы бойынша неке саны 2005 жылдан 

бастап біртіндеп көбейген, 2010–2014 жылдар аралығында некелесу 9 % жоғарылаған, бұл 
көрсеткіш 2015–2019 жылдар аралығы 1 %  кеміген. Қарастырылып отырған жылдар ішінде 
отбасын құрудың ең төмен деңгейі 2020 жылы байқалады. Бұл жылы облыс бойынша барлығы 
– 7 823 (6,8%) неке тіркелген. Сәйкесінше бұл облыстың демографиялық жағдайына кері әсер 
еткен. 2021 жылы 7,3% жоғарылаған көрсеткіш соңғы 3 жылда 2020 жылғы көрсеткішке 
қайтадан түскен. Ажырасу көрсеткіші 2000–2005 жыл аралығында 2,4–2,9 % аралығында 
тербеледі. 2006 жылдан бастап 2021 жылды қоса алғанда 3,2–4,2 %  аралығында [11]. 

Келесі кезекте қарастырылып отырған жылдар бойынша неке мен ажырасу арақатынасы 
шығарылды. Бұл жерден Қарағанды облысы бойынша соңғы жылдардағы некелесу мен 
ажырасу қатынастарын көреміз (2-суретті қараңыз). Аймақ бойынша некелесудің жоғарғы 
деңгейі 2011 жыл абсолютті мәнде 13 205 (9,7%)  некені көрсетіп отыр. 2011 жылдан бастап 3 
жыл қатарынан тұрақты түрде неке құру жоғарғы көрсеткіште болып тұрған. Сәйкесінше 
ажырасуда осы жылдарда жоғары көрсеткішті көрсетеді. Мысалы, 2011 жылы тіркелген 13 205 
некенің 4 916-сы ажырасқан. Аймақ бойынша неке бұзудың ең жоғарғы көрсеткіші 2013 жылға 
сәйкес келеді. Бұл жылы 13 117 некенің 5 654-сі бұзылған. Жалпы ажырасу деңгейі 2013 
жылдан бастап жоғары деңгейде бірқалыпты ұстап тұр. Соңғы 10 жылда ең аз тіркелген неке 
2020 жылға сәйкес келеді. Бұлай болу себебін пандемиямен байланысты деп болжап отырмыз.  

 

 
 

2-сурет. 2000-2021 жылдар аралығындағы Қарағанды облысы  бойынша неке мен  
ажырасу арақатынасы [11]. 

 
Ендігі жерде жаңа құрылған Ұлытау облысы бойыншада неке мен ажырасу арақатына-

сына тоқталамыз (3-суретті қараңыз). Бұл облыстың неке және ажырасу қатынасы Қарағанды 
облысымен шамалас. Бұл өңірдеде 2011-2013 аралығында неке тұрғандар жоғары, әрі 
бірқалыпты деңгейді көрсетеді. 2011 жылы облыс бойынша ең жоғарғы неке көрсеткіші 

абсолюттік мәнде 2 284 құрайды. Ал ажырасу көрсеткіші 2013–2015 жылдар аралығында 
жоғары болған. 2013 жылы ресми тіркелген 2 282 некенің 820-сы некені бұзған [16, 2-б.]. 

 

 
 

3-сурет. 2009-2021 жылдар аралығындағы Ұлытау облысы бойынша неке мен  
ажырасу арақатынасы [11]. 

 
Қарағанды облысы бойынша қалалық және ауылдық жерлерде ажырасу серпінін 

қарастыру маңызды. Статистикалық деректерге сүйеніп жасалған ажырасу деңгейінің 
динамикалық көрсеткішінен  қала мен ауыл халқы арасында ажырасудың теңгерімсіздігін 
көреміз. 2013 жылы Қарағанды облысында қала халқы бойынша – 4 428 (4,9%) неке бұзылған. 
Бұл соңғы 20 жылдағы ажырасу деңгейінің шарықтау шегі. Бұл қарқын қала халқы арасында 
2020 жылға дейін сақталған. 

Ауылдық жерде 2000–2006 жылдардағы төмен көрсеткіш 2007 жылы күрт өскен. 2007-
2019 жылдарда ажырасудың үлесі 1,4–1,9% аралығын құрайды. 2020 жылдан бастап ауыл 
халқы бойынша ажырасудың деңгейі жоғарылаған (4-суретті қараңыз). 

 
 

4-сурет. Қарағанды облысы бойынша қалалық және  ауылдық жерлердің ажырасу көрсеткіші [11]. 
 
Ұлытау облысы бойыншада 2013 жылы ажырасқандар үлесі жоғары. Қалалық жерде 2015-

2021 жылдар аралығында ажырасу көрсеткіші 4,0% пен 3,4% арасында тербеледі. Ауылдық 
жерде ажырасу деңгейінің жоғарғы үлесі 2010–2013 жылдарға тиесілі. Ал 2014 жылдан бастап 
2019 жылға дейін төмен деңгейде тұрған көрсеткіш, 2020 жылдан бастап күрт өседі (5-суретті 
қараңыз). Жалпы екі облыс бойынша да қалалық жердегі ажырасудың үлес салмағы 2013 

жылдан бастап артады. Ауылдық жерлердегі ажырасу деңгейі 2020–2021 жылдары 
жоғарылайды. Дегенмен де келтірілген деректер ауылдық жерлерде ажырасу деңгейі қалалық 
көрсеткіштерден шамамен екі есеге төмен екенін көрсетеді. Бұл айырмашылықтардың себебі 
ауыл тұрғындарының дәстүрлі өмір салтымен байланысты. Екінші жағынан ауылдық жерде 
некелесудің аздығына байланысты.  

 

 
 

5-сурет. Ұлытау облысы бойынша қалалық және  ауылдық жерлердің ажырасу көрсеткіші [11]. 
 
Бұл арада қарастырылып отырған облыс бойынша ажырасудың жастық ерекшелігін 

анықтаймыз.  Мәселені тереңірек түсіну үшін белгілі жас мөлшеріндегі ажырасқан ерлер мен 
әйелдерді бөліп қарастырамыз.  1989, 1999 жылғы санақ материалдары бойынша 16–19 жас 
аралығында ерлер арасында неке тіркелмеген. Тек 2009 жылғы санақ көрсеткіші бойынша 
ерлер арасындағы ажырасу 0,1% ғана құрайды. Бұл жас аралығындағы ажырасу себептеріне 
жастардың алып-ұшып тұрған жастықтың буымен асығыс қабылданған шешім, мінездеріндегі 
тұрақсыздық, отбасын құруға дайындықтарының жоқтығы, некесіз жүкті болу және т.б. 
жатқызуымызға болады. 20–24 жас аралығындағы ажырасу ерте ажырасу болып саналады. Бұл 
кезеңдегі ажырасудың себебі 16–19 жас аралығындағы ажырасумен бірдей. 1989 жылғы 
статистика мәліметтерінде бұл жас аралығындағы ерлер арасында ажырасу  – 1,8% көрсетіп 
отыр, ал 1999 жылы  бұл көрсеткіш 0,7%  дейін төмендеген (6-суретті қараңыз).  

 

 
 

6-сурет. Бұрынғы жұбайлардың жасына қарай ажырасулар (ерлер) [8, 129-б.; 10, 128–129-бб.]. 

Әйелдер арасында ажырасу көрсеткіші 16-19 жас аралығынан басталады. Бұл жас 
шамасындағы ажырасу деңгейі 0,2–0,4% аралығын көрсетеді. 1999 жылғы статистика 
бойынша 20–24 жас аралығында ерлер арасындағы ажырасу динамикасы төмен болса, 
керісінше әйелдер арасында жоғарылайды (7-суретті қараңыз). 

 

 
 

7-сурет. Бұрынғы жұбайлардың жасына қарай ажырасулар (әйелдер) [8, 130 б.; 10, 128–129 бб.] 
 
1999 жылғы статистикалық деректер негізінде 25–29 және 30–34 жас аралығындағы ерлі-

зайыптылар арасында ажырасу деңгейі күрт өскенін байқаймыз. Бұл жас аралығындағы 
ажырасудың себебі экономикалық тұрақсыздық, жұмыссыздық және табыстың төмендігі, 
балалы бола алмау жатады. Ажырасудың мұндай динамикасы сақталса, демографияны 
жақсартатын туу көрсеткіштері кері кетуі әбден мүмкін. Сонымен қатар 35–39 жас 
шамасындағылардың арасында да ажырасу көп кездеседі. 1999 жылғы сатистикалық деректер 
бойынша ерлер мен әйелдер арасындағы ажырасулар саны 1989 жылмен салыстырғанда 
жоғары және тұрақты деңгейде сақталған (6–7 суреттерді қараңыз). Бұл аралықтағы 
ажырасудың себебі ерлі-зайыптылардың бір-біріне деген сезімдерінің сөнуі, жұбайлардың 
біреуінің басқа адамда көңілінің болуы). Қарағанды облысы бойынша ерлер мен әйелдер 
арасындағы ажырасудың шарықтау шегі 40–44 және 45–49 жас шамасын құрайды. 40–44 жас 
шамасындағы ерлер арасында тіркелген 41 062 некенің 4 533-і, әйелдер арасындағы 39 340 
некенің 8 510-ы ажырасқан. 45–49 жас шамасындағы ерлер арасындағы 34 912 некенің 38 47-і, 
әйелдер арасындағы 34 650 некенің 7 392-і  ресми түрде бұзылған [10,  128-б.].  

Келесі кезең 50–54 және 55–59, 60–69 жас шамасындағы ажырасулар. Бұл жас 50–54 жас 
аралығындағы ерлердің – 9,1%, әйелдердің – 14,0%, 55-59 жас шамасындағы ерлердің – 7,6% 
әйелдердің – 12,6% ажырасқан. 2009 жылғы статистика бойынша бұл 20 жылдық некеден 
кейін ажырасудың өсуі «бос ұя» кезеңін көрсетеді: балалар өсіп, шыққан отбасын тастап 
кетеді, содан кейін жинақталған реніштер, бір-бірінен шаршауы және басқа да факторлар ерлі-
зайыптыларға бірге өмір сүруге мүмкіндік бермейді. Бұл кезеңде ажырасатын отбасыларды тек 
балалары ұстап тұрады. Балалары ержетіп,өз жолдарын тауып кеткеннен кейін ерлі-
зайыптылар  өз міндеттерін орындаған болып саналып, ары қарай бірге өмір сүрудің еш мәні 
жоқ деген түсінікпен ажырасып жатады. Бұл әрине теріс құбылыс. Мұндай некенің бұзылуы 
бұрынғы ерлі-зайыптылардың өмір сүру деңгейінің жоғары екендігін көрсетеді. Яғни, 
жұбайлар бір-біріне тәуелсіз өмір сүре алады. Жеке бастарының жағдайы толық жасалған. 
Тұрақты жұмысы бар, табысы жоғары, пәтері бар.  

Статистикаға деректерге талдау жасай отырып, ажырасуға тілек білдіретін тарап – көбіне 
әйелдер екеніне көз жеткіздік. 1989 жылғы санақ материалдарына қарағанда 1999, 2009, 2021 

жылғы статистикалық материалдар әйелдер арасында ажырасу деңгейінің анағұрлым жоғары-
лағандығын көрсетеді (7-суретті қараңыз). Мұндай жағдайдың туу себебін отандық ғалымдар 
әйелдердің экономикалық тәуелсіздігінің артуымен түсіндіреді. Зерттеушінің пікірінше, 
күйеуінің табысы жоғары, ал әйелі үй шаруасындағы отбасыларда ажырасу деңгейі төмен 
болады. Бұрынғы әйелдер көп жағдайда күйеуіне арқа сүйеп, қоғамдық өндіріске араласпай, тек 
үй шаруасымен, балаларын тәрбиелеумен айналысқан болса, қазіргі уақытта қалаларда және 
облыс орталықтарында көптеген әйелдер өндірісте, мемлекеттік мекемелерде, бизнес және сауда 
саласында қызмет жасайды. Бұл олардың ажырасудан кейін өзін және балаларын қамтамасыз 
етуге жағдай туғызады [4, 46–47-бб.]. Енді бұл мәселеге қатысты субъективті көзқарасым,  
қазіргі таңда жоғары білімді, табысты, өз-өзін қамтамасыз ете  алатындай дәрежеге жеткен 
әйелдер отбасының ұйытқысы болып ер адамның разылығын алуға тырыспайды. Отбасында 
екінші орында болғысы келмейді. Әйелдер тек үй шаруасымен айналысып қана қоймай, карьера 
жасауға ұмтылады. Бұл өз кезегінде отбасылық қатынастарға әсер етеді. Сонымен қатар, 
елімізде гендерлік құқық заңнамасы аясында, қоғамда әйелдер құқығы айқын  көрініс таба 
бастады. Бұл олардың отбасындағы тең құқықты талап етуіне мүмкіндік береді.  

Қорытынды. Зертттеу нәтижелері Орталық Қазақстандағы неке тұрақсыздығының 
көпфакторлы сипатқа ие екенін көрсетті. Өңірдің полиэтникалық құрамы, урбандалу 
деңгейінің жоғарылығы, аралас некелер үлесінің артуы, әйелдердің экономикалық дербестігі 
мен гендерлік теңдік қағидаттарының орнығуы ажырасу көрсеткішінің, әсіресе полиэтносты 
Қарағанды облысында, жоғары болуына ықпал етуде. Қазақтар басым Ұлытау облысында бұл 
көрсеткіш салыстырмалы түрде төмен. 

Қалалық ортада жастардың құндылықтық бағдарлары өзгеріп, ажырасу әлеуметтік тұрғы-
дан айыпталмайтын, отбасылық жанжалды шешудің қолайлы тәсілі ретінде қабылдана бастады. 
Жеке даму мен кәсіби өзін-өзі жүзеге асыру басымдығы дәстүрлі отбасылық модельдердің 
әлсіреуіне әсер етеді. Ажырасулардың басым бөлігі некенің алғашқы он жылында орын алады 
және балалар мен ортақ мүліктің болуы әрдайым некені сақтап қалуға негіз бола бермейді. 

Ажырасу деңгейінің өсуі толық емес отбасылар санының артуына және ұрпақаралық 
тұрақсыздық бағыттарының қалыптасуына әкеледі, бұл демографиялық қауіпсіздікке тікелей 
әсер етеді. Осыған байланысты отбасы институтын нығайтуға, некелік құндылықтарды 
дәріптеуге және алдын алу тетіктерін жетілдіруге бағытталған кешенді мемлекеттік саясаттың 
маңызы арта түседі. 

THE PHENOMENON OF THE HERO IN NOMADIC SOCIETY:  
HISTORICAL EXPERIENCE AND SOCIAL FUNCTION 

 
Abstract 

This article explores the role of warriors (batyrs), the institution of batyrhood, and their place in 
traditional Kazakh society, including their everyday lives. Every nation’s history includes unique 
structures that define its development. One of the key elements that shape the national identity of the 
Kazakh people is the batyrs. The topic is examined through the lens of notable batyrs from the 18th–
19th centuries, a period significant in Kazakhstan’s history. Throughout various nations and historical 
periods, batyrs have symbolized bravery and leadership. The formation of the Kazakh nation and its 
emergence on the historical stage were greatly influenced by the wisdom, skill, and courage of these 
warriors. Accounts of Kazakh batyrs can be found in the writings of Western European and Russian 
historians, travelers, and officials of the Russian imperial administration. For example, in reference to 
the Khan of the Junior Zhuz, Abulkhair, an English traveler mentions Janibek Batyr, Bökenbay Batyr, 
and Baimurat Batyr. Russian historian P.I. Rychkov, in his work, describes Argyn Janibek and Tama 
Yeset, highlighting their diplomatic roles. Meanwhile, Andreev’s writings reveal how the Tsarist 
government provided monetary rewards of up to one hundred rubles to certain batyrs near 
fortifications to gain their support. Thus, it cannot be said that there is a lack of information about 
batyrs — they were widely discussed in their time due to their relevance and importance. 

Key words: batyr, institution of batyrhood, nomadic society, Kazakh society, military traditions, 
military art, historical experience, social function, national identity, Kazakh batyrs. 

